
RAZVOJ SISTEMA INTERNIH KONTROLA U MALOM BIZNISU

Rezime
Autor istražuje razvoj poduzetništva i malog biznisa  kao pokretača razvoja u Bosni i Hercegovini i probleme u vezi evidentiranja poslovnih transakcija od strane poduzetnika koji se javlja i kao vlasnik, osnivač i pokretač malog biznisa. Skromna poduzetnička znanja iz različitih znanstvenih disciplina, a posebno računovodstva u značajnoj mjeri se odražava na financijsko izvještavanje. Zakonska regulativa je veoma rigidna u pogledu sastavljanja financijskih izvještaja i podliježe određenim standardima, koje poduzetnik u dovoljnoj mjeri ne razumije, a isto tako ne razumije koje ima koristi od korektnih financijskih izvještaja u vođenju poslova i donošenju kvalitetnih strateških poslovnih odluka. Obnašajući više funkcija unutar malog biznisa, poduzetnik uspostavlja i sistem kontrole i on u principu snosi svu odgovornost za njeno funkcioniranje.
Funkcija računovodstvenog sistema u malom biznisu je zanemarena, evidentiranje i knjiženje poslovnih događaja je neadekvatno. Zanemarena je odgovornost za netačno i nekompletno finansijsko izvještavanje. Mali biznisi  koji većinu transakcija vrše u gotovini zahtijevaju poseban pristup i odabir kontrolnih i revizijskih procedura.

Uvodne napomene
Razvoj poduzetništva u BiH sve više zaokuplja političku i akademsku javnost. Pri tome se pojam poduzetnistvo najčešće vezuje za razvoj i upravljanje malim poduzećima. Međutim, ovaj pojam se može proširiti i na velika poduzeća u kojima određeni uposlenici dobijaju poduzetničke uloge u vezi sa pokretanjem promjena, u cilju iskorištavanja povoljnih prilika i mogućnosti u i izvan organizacije. Ove činjenice govore o potrebi razlikovanja unutrašnjeg i vanjskog poduzetništva,  odnosno poduzetnika. Unutrašnji poduzetnik traga za inovacjama i mogućnostima u postojećoj organizaciji poduzeća, dok eksterni te aktivnosti obavlja izvan poduzeća. 

Prema revizijskim standardima FbiH, svako pravno lice, bez obzira na njegovu veličinu, podliježe eksternoj reviziji finansijskih izvještaja. Mali biznis je prepoznatljiv po manjem broju zaposlenih ili nižem nivou obrta, ili nižoj vrijednosti ukupnih sredstava. Jedna ili kombinacija ovih prepoznatljivosti, ujedno obavezuje i eksternog revizora da prilagodi svoj revizorski pristup okolnostima koje okružuju mali biznis.

Ugrađeni sistem interne kontrole u okviru malog biznisa umnogome će olakšati rad revizora u formiranju konačnog revizijskog izvještaja i mišljenja. Sistem interne kontrole i samom vlasniku, odnosno poduzetniku omogućava efikasno upravljanje razvojem malog biznisa.  Kontrola jeste jedan od elemenata u procesu upravljanja, odnosno menadžmenta. 

1. Organizovanje i upravljanje malim biznisom

Poduzetnik, kao nosilac svih aktivnosti u prcesu formiranja malog biznisa, donosi odluku o njegovom pravnom obliku registriranja kod nadležnog lokalnog organa. Dosadašnja iskustva pokazuju da se poduzetnici najčešće opredjeljuju za registriranje d.o.o. – društvo sa ograničenom odgovornošću. Prema poslovnoj praksi, ovaj oblik organizovanja malog biznisa ima svojstvo pravnog lica i, prema potrebi ili zakonskim regulativama, podliježe reviziji finansijskih izvještaja.
U početnoj fazi razvoja malog biznisa poduzetnik se pojavljuje u različitim ulogama: poduzetnik, vlasnik – osnivač i menadžer. Praksa pokazuje da više uloga stopljenih u jednoj osobi ima svojih prednosti i nedostataka u procesu upravljanja biznisom. 

Prednost se ističe u početnoj fazi, dok njegovim rastom to postaje kočnica daljeg razvoja.
Zbog obavljanja različitih funkcija u okviru malog biznisa, neophodno je da poduzetnik ima temeljna znanja iz različitih oblasti koja će mu olakšati upravljanje njegovim razvojem. Pored tehničkih znanja, poduzetnik treba poznavati planiranje, organizaciju, kadroviranje, vođenje i kontroliranje. U osnovi, to su elementi upravljačkog procesa. U teoriji, a još više u praksi, pojmovi upravljanje, rukovođenje i menadžment  često predstavljaju sinonime sa istim značenjem. Svi ovi pojmovi imaju malu sadržajnu sličnost, ali se odlikuju i različitostima. 

Zbog nerazumijevanja pojedinih pojmova u procesu donošenja upravljačkih, rukovodećih ili menadžerskih odluka od poduzetnika, to dovodi i do implikacija u poslovanju. Upravljanje poduzetnik treba da razumije kao organizacijsku funkciju i proces. Funkciju upravljanja vrši sam poduzetnik kao vlanik, ili u rastućem malom biznisu njegovi predstavnici.
Rukovođenje označava aktivnost planiranja, organizovanja, kadroviranja, vođenja i kontrole. Uposlenim se daju upute i smjernice za obavljanje i izvršavanje radnih zadataka. Uspješnim rukovođenjem se ostvaruju planirani ciljevi malog biznisa u  vidu poslovnih rezultata u zacrtanom periodu.
Menadžment se, u osnovi, što je za poduzetnika važno, treba razumijevati u trojakom značenju. To je proces maksimalnog iskorištenja i upotrebe svih raspoloživih resursa malog biznisa. Također, menadžmentom se nazivaju uprava i nadzorni odbor, ukoliko postoje u malom biznisu kao pravnom licu, ali se njime nazivaju i svi menadžeri koji su odgovorni za izvršavanje određenih zadataka.
Uspostava i organizacija sistema interne kontrole unutar malog  biznisa je viša od same potrebe. U procesu upravljanja poduzetnik treba poduzimati kontrolne i korektivne akcije u svrhu izvršenja planiranih ciljeva. 

Sve procese i aktivnosti potrebno je kontrolisati unutar malog biznisa, pogotovu ako se radi o pravnom licu, jer to postaje i zakonska obaveza.
Oblik organizacije, veličina i funkcioniranje sistema interne kontrole zavisi od poduzetnika – vlasnika, djelatnosti i veličine malog biznisa. Funkcioniranje ovog sistema ima visok uticaj na uspjeh malog biznisa, s jedne strane, te omogućava revizoru da objektivnije izrazi svoje mišljenje u revizijskom nalazu, s druge strane. 

2. Karakteristike malog biznisa
Razvijene, ali sve više i zemlje u tranziciji, podupiru razvoj malog biznisa. Pri tom se koriste različiti pristupi i metodi, što je uslovljeno od nivoa razvoja pojedinih zemalja i ukupnog odnosa prema malom biznisu. 
U praktičnom simslu, mali biznis ima značajan doprinos na ukupan društveno-ekonomski razvoj, koji se ogleda u sljedećem:

- pokretač razvoja,

- kreator novih radnih mjesta

- instrument u rješavanju socijalnih problema

Bez obzira na ove funkcije i značaj u društveno-ekonomskom razvoju BiH, neophodno je vršiti reviziju njegovog poslovanja. Ovo uporište se temelji i u propisima, pogotovu ako mali biznis funkcioniše kao pravno lice, gdje revizija ostaje obavezujuća kategorija. Iz ovih činjenica proističe adekvatan pristup reviziji malog biznisa, gdje svaki revizor treba poznavati njegove specifične karakteristike. One se odnose na ograničeno razdvajanje dužnosti i dominantnu ulogu poduzetnika – vlasnika malog biznisa. 

3. Ograničeno razdvajanje dužnosti

Mali biznis je prepoznatljiv  po malom broju zaposlenih, niskom nivou obrta i niskoj vrijednosti ukupnih sredstava. U praksi je rijedak slučaj da sa malim brojem zaposlenih i niskim nivoom ukupnih sredstava mali biznis ostvari visok obrt. Zbog ograničene ekonomske snage poduzetnik – vlasnik nije u mogućnosti angažovati sve potrebne specijaliste iz pojedinih oblasti. Uglavnom, on se fokusira na prodaju, odnosno marketing.
Međutim, funkcija računovodstva, odnosno računovodstvenog sistema je zanemarena u većini malih biznisa. Zbog toga se evidentiranje i knjiženje poslovnih događaja vrši neadekvatno i veći je rizik da su finansijski izvještaji netačni i nekompletni. U ovakvim situacijama, poduzetnik – vlansnik i menadžer malog biznisa se oslanja na pomoć revizora u pripremi računovodstvene evidencije i finansijskih izvještaja. Pri tome zanemaruje svoju odgovornost za netačno i nekompletno finansijsko izvještavanje, kojeg, u osnovi, ne može biti oslobođen.
Manji broj zaposlenih u računovodstvu malog biznisa za posljedicu ima ograničeno razdvajanje dužnosti, odnosno obaveza. Na taj način je revizoru omogućeno da se osloni na internu kontrolu u otkrivanju devijacija u poslovanju. Čest je slučaj da lice odgovorno za  računovodstvenu evidenciju ima pristup sredstvima koja se lako mogu otuđiti. Zbog toga postoji veći rizik da se takve greške i slične devijacije neće otkriti. 

Kada se u poslovanju malog biznisa koristi računarska tehnika, tada može doći do povećanog kontrolnog rizika. U tim situacijama dolazi do preklapanja zaduženja, gdje jedno lice uporedo obavlja više računovodstvenih funkcija. 

4. Dominacija poduzetnika – vlasnika

Poduzetnik se javlja u različitim ulogama unutar malog biznisa. On je osnivač, vlasnik i menadžer, te aktivno učestvuje u njegovom upravljanju. Na ovaj način on dominira svim aspektima poslovanja, posebno u uspostavi sistema interne kontrole i izradi finansijskih izvještaja.
Ovaj pristup upravljanju i držanje sve pod kontrolom od poduzetnika, odnosno vlanika malog biznisa ima svoje lice i naličje, prednosti i nedostatke. U situacijama kada nije uspostavljen sistem interne kontrole i nisu zadovoljene dužnosti unutar malog biznisa, onda se može reći da je to prednost ovog pristupa upravljanja. Poduzetnik – vlasnik malog biznisa potpisuje i odobrava sve transakcije u području nabavki i gotovinskih isplata, što kompenzira nedostajući sistem interne kontrole unutar malog biznisa.
Ako ne postoji sistem interne kontrole i poduzetnik ne potpisuje i odobrava transakcije, postoji veći rizik nastanja greške ili devijacije. Velika je vjerovatnoća da se takva greška u izvršenju transakcije neće otkriti.
Isto tako, kada je poduzetnik – vlasnik nosilac cijelog sistema interne kontorle koja je pod njegovim nadzorom, može doći do narušavanja propisane procedure. Tu se misli na njegov uticaj na zaposleno osoblje da naprave nezakonite isplate, što za posljenicu ima netačne iskaze u finansijskim izvještajima. To je, u osnovi, druga strana, odnosno slabost procesa upravljanja kada je poduzetnik nosilac ukupnog sistema interne kontrole.
Proizilazi da je optimalno rješenje za poduzetnika – vlasnika, i sam mali biznis, uspostaviti adekvatan računovodstveni sistem, čime bi se ostvarili dvostruki efekti. Poduzetnik bi raspolagao kvalitetnim informacijama, na temelju kojih bi donosio ispravne odluke u vezi sa daljim razvojem biznisa.
Uspostavljeni računovodstveni sistem omogućava evidentiranje svih poslovnih događaja iz izvorne dokumentacije koja je prethodno kontrolisana i odobrena. Na ovaj način se minimiziraju svi potencijalni rizici i moguće devijacije. Ugrađeni sistem inernih kontrola i pisanih procedura omogućava efikasnu i objektivnu reviziju u  malom biznisu. 

5. Revizijski pristup
Karakteristike malog biznisa uslovljavljavaju poseban pristup u izvođenju revizije finansijski izvještaja. Važno je da u početnoj fazi komunikacije revizora i poduzetnika budu otklonjene sve nejasnoće i ispunjeni uslovi za izvođenje procesca revizije. Samo ovakvim pristupom stvoriće se pretpostavke za obavljanje revizije malog biznisa.

U suprotnom, može doći do otkaza angažmana revizora za izvođenje ovog procesa. To su one situacije u kojima revizor nema dovoljno dokaza da formira mišljenje o finansijskim izvještajima zbog  neprimjerene i neadekvatne računovodstvene evidencije. U ovoakvim okolnostima može odlučiti da ne prihvati angažman, a ako ga je prihvatio, može ga otkazati ili se suzdržati od reviziskog mišljenja. Zbog toga je potrebno da se usaglase poduzetnik-vlasnik i revizor o ispunjenju uslova za izvođenje revizije malog biznisa. Nakon ispunjena početnih uslova, revizor pristupa definiranju revizijskih procedura koje će koristiti u svojim aktivnostima. 

5.1. Odabir revizijskih procedura 
Finansijski izvještaji malog biznisa u značajnoj mjeri utiču na samu njihovu reviziju. Zbog toga je poželjno da je obavljaju iskusni revizori koji u dovoljnoj mjeri poznaju karakteristike malog biznisa. Prije svega, treba razumjeti računovodstveni sistem, način knjiženja i obradu transakcija za procjenu njegove adekvatnosti za pripremu finansijskih izvještaja koji će biti predmet revizije. U daljnoj reviziskoj proceduri se sagledava mogućnost dobijanja pouzdanog dokaza iz računovodstvenog sistema, kao i provjere finansijskih izvještaja kojim bi se podržalao mišljenje revizora. Praktično, na tim dokazima i provjerama se temelji revizorovo mišljenje.
Kontrolni rizik u malom biznisu je velik, a, u osnovi, proističe iz njegovih karakteristika. Ograničeno razdvajanje dužnosti i veliki uticaj poduzetnika-vlasnika na računovodstvene radnike u značajnoj mjeri smanjuje efikasno funkcioniranje sistema interne kontrole. Zbog toga se dovodi u pitanje potpunost i tačnost dokumenata vezanih za prihode malog biznisa, ali i ličnih troškova vlasnika.
Sagledavajući datu situaciju, revizor vrši dalji odabir onih revizijskih procedura(dodatno testiranje detalja, analiza troškova i marže) koje će podržati njegovo mišljenje o financijskim izvještajima. Praktično, to su suštinske revizijske procedure koje se reflektuju na objektivnost revizijskog mišljenja.

Mali biznis koji većinu transakcija vrše u gotovini zahtijevaju poseban pristup i odabir revizijskih procedura kako bi dokazi bili uvjerljivi, a minimizirao kontrolni rizik. U procesu revizije je bitno da poduzetnik-vlasnik potpiše izjavu o tačnosti i sveobuhvatnosti računovodstvene evidencije, kao i njegovu odgovornost za ispravnost finansijskih izvještaja.
5.2. Revizorov nalaz o finansijskim izvješajima u malom biznisu
U toku izvođenja procesa revizije poželjno je da podezetnika-vlasnika revizor informiše o procijenjenom kontrolnom riziku, kao i funkcioniranju sistema interne kontrole i ažurnosti računovodstvene evidencije. U tom kontekstu, revizor može dati odgovarajuće preporuke za poboljšanje evidencija i kontrole u cilju smanjenja kontrolnog rizika. 

Nakon završene revizije financijskih dokumenata, pristupa se pisanju revizijskog izvješaja o utvrđenom stanju unutar malog biznisa. U praksi, ti izvješatji mogu biti sa izraženim, uslovnim ili neizraženim revizorovim mišljenjem. Oni su u tijesnoj vezi sa odobrenim pristupom i revizijskim procedurama kojima se utvrđuju revizijski dokazi u pogledu tačnosti i sveobuhvatnosti računovodstvene evidencije i funkcioniranja sistema interne kontrole.

Ako revizor nije u mogućnosti da odabranim revizijskim procedurama dobije adekvatan dokaz o ispravnosti i tačnosti evidencije i funkcioniranju interne kontrole, to obično rezultira davanjem uslovnog mišljenja.
Ukoliko su ta ograničenja značajna i izražena, tada se revzor suzdržava od mišljenja.

Ukoliko odabrane i provedene revizijske procedure obezbjeđuju adekvatan dokaz i minimiziraju kontrolni rizik u pogledu tačnosti i sveobuhvatnosti evidencije, te funkcioniranja kontrola, to obično rezultira izraženim mišljenjem revizora o finansijskim izvještajima malog biznisa.
6.  Zaključna razmatranja
Proces kontroliranja, kao jedna od upravljačkih funkcija, usmjerena je na mjerenje i poduzimanje korektivnih akcija u vezi sa ispravljanjem djelovanja u i oko malog biznisa, sa ciljem ostvarivanja njegovih zacrtanih planova.
U malom biznisu kontrolu najčešće obavlja sam poduzetnik i na njemu leži odgovornost izvršenja planova i procesa kontrole, s obzirom na to da je poduzetnik ujedno i menadžer u malom poduzeću. Prilikom uspostave sistema interne kontrole od poduzetnika, važno je da se objektivno definišu kritriji efikasnosti, njegovo uvjerenje i otklanjanje odstupanja od zadanih kriterija. Na ovaj način poduzetnik efikasno upravlja razvojem malog biznisa, a ujedno olakšava izvođenje procesa revizije i izražavanje objektivnog mišljenja od neovisnog revizora.

Sistem interne kontrole omogućava poduzimanje permenentnih i preventivnih akcija u cilju otklanjanja potencijalnih devijacija unutar malog biznisa. To je potrebno zato što je osjetljiv na sve promjene unutar organizacije i one koje dolaze iz vanjskog okruženja. Zbog toga je poželjno da svaki mali biznis ima ugrađen dio internih kontrola koje će upozoravati poduzetnika i njegove uposlenike o strateškim deviajcijama koje dolaze iz internog i eksternog okruženja.

Imajući u vidu da svoje aktivnosti poduzetnik usmjerava na prodaju i marketing, a manje na ostala područja poslovanja, uspostava sistema interne kontrole unutar malog biznisa ima svoju ekonomsku opravdanost. Prije svega, to se odnosi na računovodstvenu evidenciju koja je, u principu, neadekvatna ili netačna, što za posljedicu ima veći rizik pri sastavljnau finansijskih izvještaja.

